
31/2013  
ITTRA ĊIRKULARI 

tal-E.T. Mons. Mario Grech 
Isqof ta’ Għawdex 

 
 

Lir-Reverendi Arċiprieti, Kappillani, Retturi ta’ Knejjes, Superjuri Reliġjużi, Persuni Kkonsagrati u Lajċi 
Nsara. 
 

GĦID IL-ĦAMSIN – MANIFESTAZZJONI TA’ FIDI 
 
Għeżież, 
 
Wara xhur ta’ tħejjija kbira wasal il-jum li fih l-adolexxenti tagħna ser jirċievu s-sagrament tal-Griżma 
tal-Isqof. Din is-sena dan is-sagrament, li huwa għodda ta’ Alla, ser jingħata lill-istudenti miġbura 
kollha flimkien f’ċelebrazzjoni waħda. Bħalma nhar Għid il-Ħamsin l-Ispirtu s-Santu niżel fuq l-
Appostli waqt li kienu flimkien mal-Madonna jitolbu fiċ-Ċenaklu, hekk din is-sena wliedna ser ikunu 
mħaddnin taħt il-mant tal-Madonna fis-Santwarju Ta’ Pinu biex insejħu fuqhom l-Ispirtu s-Santu. 

Huma ħafna dawk li huma fuq ix-xwiek sakemm jasal dan il-jum mistenni. Hemm 276 student 
u studenta li ser jagħmlu l-Griżma – l-istess numru ta’ nies li kien fuq il-ġifen li wassal lil San Pawl fuq 
xtutna! Magħhom ngħodd il-familji u l-parrini tagħhom. Huma ħerqana l-katekisti li akkumpanjaw lil 
dawn l-istudenti. Imma fuq kollox hemm il-Knisja kollha f’Għawdex li qed tistenna l-festa ta’ Għid il-
Ħamsin biex tassisti għal dik il-ġrajja fejn l-Ispirtu ta’ Alla ser ifawwar il-qlub ta’ ġenerazzjoni ġdida li 
hija l-futur tagħna bħala Knisja u bħala soċjetà. 

Il-Knisja tgħallimna li s-Sagrament tal-Griżma tal-Isqof jissejjaħ ukoll is-Sagrament tal-
Konfermazzjoni. Dan jissejjaħ hekk għaliex lil dawk li jirċevuh jagħtihom il-possibbiltà li, misjuqin mill-
fidi tagħhom, huma jerġgħu jagħżlu li jkunu dixxipli ta’ Ġesù Kristu. Meta konna trabi, il-ġenituri 
tagħna għamlu din l-għażla f’isimna u għalhekk talbu li nitgħammdu; imma mbagħad meta naslu 
għall-età tal-Griżma, din l-għażla nagħmluha tagħna u hekk nerġgħu nagħmlu deċiżjoni li nkunu 
Kristjani. 

Billi qegħdin niċċelebraw is-Sena tal-Fidi, tkun okkażjoni tassew xierqa li lkoll inkunu preżenti 
għal din il-festa li ser issir Ta’ Pinu nhar il-Ġimgħa li ġejja, biex flimkien mal-kandidati tal-Griżma aħna 
wkoll inġeddu l-wegħdiet tal-magħmudija tagħna. 

Għandha tkun festa sabiħa li timliena b’ferħ qaddis! L-entużjażmu u l-ħeġġa li rajt meta ftit 
jiem ilu ltqajt mal-ġenituri u l-parrini tat-tfal tal-Griżma f’laqgħa ta’ talb li kellna fir-Rotunda tax-
Xewkija, jawgura li nhar il-Ġimgħa li ġejja ser ikollna ċelebrazzjoni unika! Inħeġġiġkom ilkoll – 
saċerdoti, reliġjużi u familji - biex dakinhar tħallu kollox u tiġu Ta’ Pinu. Il-quddiesa ser tkun fuq iz-
zuntier u ser inkunu ħames isqfijiet. Hemm wisgħa għal kulħadd u ħsibna biex ikun hemm is-siġġijiet. 
Għalhekk l-appuntament tagħna huwa nhar il-Ġimgħa li ġejja fis-6.00p.m.! 

Filwaqt li nistedinkom biex f’dawn il-ġranet tan-Novena bi tħejjija għal Għid il-Ħamsin 
tkomplu ssejħu l-Ispirtu s-Santu biex ikattar fina d-doni u l-frott tiegħu, nappella lill-għeżież morda 
tagħna biex jofru t-tbatija tagħhom ħalli din il-festa tal-Griżma tkun ta’ glorja lil Alla. 

Bl-interċessjoni tal-Madonna, tempju tal-Ispirtu s-Santu, nitlob fuqkom ilkoll il-barka ta’ Alla.  
 
Mogħtija mill-Kurja tal-Isqof, ir-Rabat, Għawdex, l-Erbgħa 8 ta’ Mejju 2013, Festa tal-Madonna ta’ 
Pompej. 

